
Հոդվածում վերլուծվել է «սոցիալական պաշտպանություն» 
հասկացության բովանդակությունը, որը բնութագրվում է որ
պես մարդու իրանունք, որպես քաղաքականությունների ու 
ծրագրերի ամբողջություն և որպես ռիսկերի կառավարման 
բազմաշերտ համակարգ։ Փաստվում է, որ սոցիալական 
պաշտպանությունը որպես մարդու հիմնական իրավունք, 
պատկանում է յուրաքանչյուրին ու իրագործվում ողջ կյանքի 
ընթացքում: Ուստի սոցիալական պաշտպանության օրենսդ
րությունը պետք է բխի «սոցիալական պաշտանություն բոլորի 
համար» հայեցակարգից և միտված լինի ազգային մակարդա
կում սահմանելուն սոցիալական պաշտպանության նվազա
գույն մակարդակ։ Հաշվի առնելով 2020 թ. իրադարձություն
ների հետևանքով երկրում առկա ճգնաժամը` Արցախի և Հա
յաստանի անվտանգության ապահովման ու հետճգնաժամա
յին սոցիալ-տնտեսական վերականգնման հետ կապված, 
ինչպես նաև կորոնավիրուսի համավարակի անորոշության 
պայմանները, առաջարկվում է ձևավորել սիներգետիկ (փո
խազդող) արդյունավետություն ունեցող սոցիլական պաշտ
պանության համակարգ, մշակել քաղաքական և օրենսդրա

կան ռազմավարություններ, ստեղծել սոցիալական պաշտպա
նության համակարգի ամուր իրավական և ինստիտուցիոնալ 
հիմքեր։

Հիմնաբառեր. սոցիալական պաշտպանության ինստի
տուտ, սոցիալական պաշտպանություն, իրավունք, սոցիալա
կան ապահովություն, աշխատանք, ռիսկեր։

Ներածություն

Սոցիալական անհավասարության բարձր մակարդակը, սոցիալական 
պաշտպանության և արժանապատիվ աշխատանքի անհասանելիությունն 
անմիջականորեն կապված են մարդկանց սոցիալական բացառվածության 
հետ և վտանգում են պետությունների կայուն զարգացումը: Դրա վառ դրսևո
րումներից են համաժողովրդական ընդվզումները տարբեր երկրներում, ինչ
պիսիք են «Արաբական գարունը» (МОТ, 2018, Էջ 13), Հայաստանի «թավշյա 
հեղափոխությունը» և այլն։ Այս իրադարձությունները ցույց են տալիս, որ 
պետության հանդեպ անվստահությունը, անհավասարության բարձր մա
կարդակը և սոցիալ-տնտեսական իրավիճակից դժգոհությունը կարող են 
խթանել և սրել սոցիալական անկայունությունը, հանգեցնել սոցիալական 
հուզումների: 

Հաշվի առնելով վերը նշվածները` քաղաքականություն մշակողները սո
ցիալական պաշտպանությունը ճանաչում են որպես աղքատության և խո
ցելիության դեմ պայքարի հիմնական ռազմավարություն՝ միաժամանակ 
խթանելով ներառվածության սոցիալական զարգացումը և արդար տնտե
սական աճը (OECD, 2019a, էջ 6): Այն նաև գիտակցվում և պաշտոնական 
ամրագրում է ստանում որպես պետական անվտանգության, ազգի և պե
տականության պահպանման կարևորագույն կառուցակարգ։ Այսպես՝ սո
ցիալական պաշտպանությունը, հանդիսանալով Հայաստանի Հանրապե
տության ազգային անվտանգության բաղադրիչի, այն է՝ տնտեսական անվ
տանգության հիմնախնդիրների լուծման միջոց, ներառված է երկրների ազ
գային անվտանգության ռազմավարության մեջ1։ 

Սույն հոդվածի նպատակն է բացահայտել սոցիալական պաշտպանոււթ
յան ինստիտուտի առկա վիճակն ու դրա զարգացման հիմնական ուղղութ
յունները Հայաստանի Հանրապետությունում։ 

Տեսական հիմունքներ ու մեթոդ

Սույն հետազոտությունը ելնում է այն դրույթից, որ սոցիալական պաշտ
պանությունը նախևառաջ մարդու իրավունք է, որը հիմնվում է Աշխատան

1 Օրինակ՝ Հայաստանի Հանրապետության ազգային անվտանգության ռազմավարության դրույթ
ներից բխող` աշխատանքի և սոցիալական պաշտպանության ոլորտի զարգացման ծրագիր (Հայաս
տանի Հանրապետության ազգային անվտանգության ռազմավարության դրույթներից բխող` աշխա
տանքի և սոցիալական պաշտպանության ոլորտի զարգացման ծրագիրը և միջոցառումների ցանկը 
հաստատելու մասին ՀՀ Կառավարության15 ապրիլի 2010 թվականի N 452-Ն որոշման Հավելված N 1, 
ՀՀ կառավարության 2010 թվականի ապրիլի 15-ի N 452-Ն որոշման) 

քի միջազգային կազմակերպության կողմից սահմանված «սոցիալական 
պաշտանություն բոլորի համար» հայեցակարգի վրա։ 

Հենվելով դիալեկտիկայի կանոնների վրա՝ հեղինակներն աշխատել են 
նախանշել սոցիալական պաշտպանության հայեցակարգի կատարելագործ
ման հետագա ուղղությունները, իսկ սոցիալական պաշտպանության ոլորտի 
կապը աշխատանքի, կայուն զարգացման և տնտեսական բնագավառների 
հետ ուսումնասիրվել է սիներգիայի (փոխազդման) մեթոդի հիման վրա։ 

«Սոցիալական պաշտպանություն» հասկացության արդի  
իրավաընկալումը 

«Սոցիալական պաշտպանություն» հասկացությունը տեսության մեջ և 
պրակտիկայում մեկնաբանվում է լայն ու նեղ իմաստներով՝ հաշվի առնելով 
վերջինիս հարաբերակցությունը «սոցիալական ապահովություն» հասկա
ցության հետ։ Օրինակ, Աշխատանքի միջազգային կազմակերպության դիր
քորոշման համաձայն սոցիալական պաշտպանությունը նույնացվում է սո
ցիալական ապահովության հետ։ Այն դիտարկվում է որպես մարդու իրա
վունք և սահմանվում որպես քաղաքականությունների ու ծրագրերի ամբող
ջություն՝ ուղղված աշխարհի բոլոր մարդկանց համար ողջ կյանքի ընթաց
քում աղքատության, խոցելիության և սոցիալական բացառվածության 
կրճատմանն ու կանխարգելմանը (World Social Protection Report, 2017, էջեր 
194-195)2։ Բայցևայնպես «սոցիալական պաշպանություն» կատեգորիան, երբ 
այն ներառում է ընտանիքի կամ տեղական համայնքի անդամներին տրա
մադրվող պաշտպանությունը, կիրառվում է ավելի լայն իմաստով, քան «սո
ցիալական ապահովությունը»։ Որոշ դեպքերում էլ այն կիրառվում է ավելի 
նեղ իմաստով քան սոցիալական ապահովությունը՝ ընկալվերով որպես հա
սարակության ամենաաղքատ, առավել խոցված և բացառված անդամներին 
հասցեագրված միջոց (World Social Protection Report, 2017, էջեր 194-195)։

 Ընդհանուր առմամբ «սոցիալական պաշտպանություն» և «սոցիալական 
ապահովություն» եզրույթների հարաբերակցության հարցը շատ է քննարկ
վում մասնագիտական գրականության մեջ։ Եթե ԱՄԿ-ը համարում է, որ 
սոցիալական պաշտպանությունը 20-րդ դարում առաջ եկած «սոցիալական 
ապահովություն» հասկացության ժամանակակից անվանումն է, ապա հե
տազոտողներից շատերը այս երկու հասկացությունների միջև տեսնում են 
որոշ տարբերություններ։ Վերջիններիս պատկերացմամբ սոցիալական ապա
հովությունը հանդիսանում է սոցիալական պաշտպանության բովանդակութ
յան ամենակարևոր բաղադրիչը (Право социального обеспечения, 2020, էջ 
19։ Сулейманова, 2021, էջ 11. Буянова, 2017, էջ 14), դիտարկվում որպես սո
ցիալական արդարության սկզբունքի վրա հիմնված սոցիալական պաշտ
պանության կառուցակարգ (Յարմալոյան, 2016, էջ 23)։ Անգամ ԱՄԿ-ը վերջին 

2Նման դիրքորոշում են հայտնում նաև մի շարք այլ միջազգային կառույցներ և առանձին 
հետազոտողներ։ Տե´ս Collaborating for policy coherence and development impact, 2019, Էջ 2. CODI – Core 
Diagnostic Instrument.2014, էջ 7. IADB, 2017. Stephen Devereux and Rachel Sabates-Wheeler, 2004. 

Ռաֆիկ Պետրոսյան, Նունե Ջոմարդյան

տասնամյակի իր զեկույցներում, պրագմատիկորեն «սոցիալական պաշտ
պանություն» եզրույթն օգտագործում է երկու տեսանկյունից՝

•	 որպես սոցիալական ապահովության համակարգերի կողմից տրա
մադրվող «պաշտպանություն»՝ սոցիալական ռիսկերի և կարիքների 
դեպքում (Social security for social justice and a fair globalization, 2011, 
Էջ 9. ILO, 2010, էջեր 125–128), 

•	 որպես ՄԱԿ-ի գործակալությունների խմբի կողմից ընդունված սո
ցիալական պաշտպանության նվազագույն մակարդակի ապահովման 
նպատակով ոչ միայն սոցիալական տրանսֆերտների, այլև մի շարք 
հիմնական սոցիալական ծառայությունների հասանելիությունն 
ընդգրկող համակարգ (Deliberations of the United Nations System Chief 
Executives Board for Coordination, 2009, 1)։

Հայրենական մասնագիտական գրականությունում (Յարմալոյան Մ., 
Վարդանյան Եվ. և այլն) գերակշռում է այն տեսակետը, որ տվյալ հասկա
ցությունները միմյանցից տարբերվում են։ ՀՀ սահմանադրական դատարանն 
իր 2 ապրիլի, 2014 թ. ՍԴՈ–1142, որոշման մեջ արձանագրել է, որ, ի տար
բերություն սոցիալական ապահովության, սոցիալական պաշտպանությունն 
առավել լայն հասկացություն է, որը ներառում է ոչ միայն սոցիալական 
ապահովությունը՝ այլև սոցիալական ապահովագրությունը և պետության ու 
հասարակության կողմից իրականացվող սոցիալական օգնությունը։ 

Տվյալ եզրույթները տարբերվում են նաև բառաբանական իմաստով։ Ըստ 
հայերենի բացատրական բառարանների՝ ապահովությունը նշանակում է 
բարեկեցիկ կյանք, նյութական բարեկեցություն (Ժամանակակից հայոց լեզ
վի բացատրական բառարան, 1980, հատոր 1, էջ 163), ապահովված լինելու 
աստիճան՝ մակարդակ (Աղայան, 1976, էջ 96)։ Սոցիալական ապահովությու
նը համապատասխանաբար նշանակում է գումար, որը կառավարությունը 
կանոնավոր կերպով վճարում է աղքատ, գործազուրկ, հիվանդ և այլ մարդ
կանց (Oxford Advanced Genie English Dictionary, 2004), որոնք տրամադրվում 
են որոշակի սոցիալական ռիսկերի առաջացման (կամ առկայության) դեպ
քում՝ կապված մարդու կամ նրա ընտանիքի անաշխատունակ անդամներին 
ինքնուրույն ապրելու բավարար միջոցներով ապահովելու անկարողության 
հետ (Большая Российская энциклопедия, 2004. Էջ 563): Սոցիալական ապա
հովությունը մեկնաբանվում է նաև որպես «...պետության կողմից այն մարդ
կանց մատուցվող գոյության բավարար միջոցների քանակ, որոնք լրիվ կամ 
մասնակի զրկված են աշխատելու և եկամուտ ստանալու հնարավորությու
նից» (Հայաստանի Հանրապետության Սահմանադրության մեկնաբանութ
յուններ, 2010, էջ 453):

Հայերենի բացատրական բառարանները պաշտպանություն եզրույթը հա
մապատասխանաբար բնութագրում են որպես որևէ բանի պաշտպան լինե
լը, պահապանի դեր կատարելը, թշնամու հարձակումները հետ մղելու կամ 
կանխելու միջոցով (Ժամանակակից հայոց լեզվի բացատրական բառարան, 
1980, հատոր 4, էջ 162), ինչպես նաև վնասական գործողություններից պաշտ
պանվելը, պաշտպանելը (Աղայան, 1976, էջ 1181)։ Ակնհայտ է, որ նյութական 

միջոցների տրամադրումը հանդիսանում է պաշտպանության միջոց, սակայն 
պաշտպանությունն ինքնին դրանով չի սահմանափակվում։ Սոցիալական 
պաշտպանությունը նյութական միջոցներից բացի ներառում է պաշտպա
նության տարբեր իրավական և կազմակերպական միջոցներ։ 

Պաշտպանությունը կարող է ուղղված լինել ոչ միայն անբարենպաստ 
հետևանքների փոխհատուցմանը, այլև կանխելու դրանք առաջացնող իրա
դարձությունները, քանի որ կանխարգելումը նույնպես կոչված է պաշտպա
նելու ինչ-որ մեկին ինչ-որ թշնամական, վնասական գործողություններից 
արժանապատիվ կյանքի և ազատ զարգացում ապահովման համար։ Հետ
ևաբար, սոցիալական պաշտպանության նպատակն է կանխել և պաշտպա
նել մարդկանց տարաբնույթ սոցիալական ռիսկերից՝ աղքատությունից, 
անապահովությունից և սոցիալական մեկուսացվածությունից։

Սոցիալական ապահովությունն իրականացվում է այդ գործունեությունն 
իրագործելու համար ստեղծված պետական մասնագիտացված մարմինների՝ 
սոցիալական ծառայությունների կողմից։ Մինչդեռ սոցիալական պաշտպա
նության սուբյեկտներ են ոչ միայն պետական իշխանության մարմինները, 
այլև՝ տեղական ինքնակառավարման մարմինները, ձեռնարկատերերը և հա
սարակական միավորումները՝ որպես սոցիալական երկխոսության մասնա
կիցներ։ Աշխատակիցները ևս կրում են տնտեսական պատասխանատվութ
յուն աշխատավայրում սոցիալական պաշտպանության ապահովման համար3։ 
Որոշ դեպքերում որպես սոցիալական պաշտպանության սուբյեկտ են հան
դես գալիս առանձին ընտանիքներ (օրինակ՝ խնամատար ընտանիքները)։ 

Կարևոր է ընդգծել նաև, որ բնակչության սոցիալական պաշտպանութ
յունը կարգավորվում է սոցիալական օրենսդրությամբ։ Այն ունի համալիր 
բնույթ և ընդգրկում է ոչ միան սոցիալական ապահովությանը վերաբերող 
օրենսդրությունը, այլև՝ մարդու իրավունքներին վերաբերող միջազգային 
իրավական ակտերը, սահմանադրությունը, աշխատանքային, հարկային, 
բնակարանային, ընտանեկան օրենսդրությունը, օրենքներ, որոնք կարգա
վորում են պետական ծառայողների գործունեությունը և այլն (Маликова, 2012, 
էջ 262)։ 

Վերը նշվածից կարող ենք եզրակացնել, որ սոցիալական պաշտպանութ
յունն ավելի լայն հասկացություն է քան սոցիալական ապահովությունը, որը 
հանդես է գալիս որպես քաղաքականությունների ու ծրագրերի ամբողջութ
յուն և ռիսկերի կառավարման բազմաշերտ համակարգ։ Այն ուղղված է սո
ցիալական ռիսկերի կանխարգելմանը, ինչպես նաև դրանց հետևանքների 
մեղմացմանն ու վերացմանը (Кузнецова, 2010, Էջեր 7-8: Holzmann, Jorgensen, 
2001, էջեր 529-530):

Սոցիալական պաշտպանության բովանդակության ներուժը բացահայ
տելու համար անդրադառնանք նաև ԱՄԿ-ի կողմից առաջ քաշված մեկ այլ 
դրույթի, ըստ որի սոցիալական պաշտպանությունը հանդես է գալիս որպես 

3 Զիկինան նշում է, որ «աշխատողներն իրենց աշխատանքով և դրա դիմաց ստացած աշխատավար
ձով, որպես սոցիալական արտադրության մեջ իրենց անձնական աշխատանքային ներդրման հա
մարժեքություն, նպաստում են սոցիալական պաշտպանության համակարգի ձևավորմանը»։ (Зыкина, 
2014, էջ 18):

Ռաֆիկ Պետրոսյան, Նունե Ջոմարդյան



	 ԲԱՆԲԵՐ Եվրասիա միջազգային համալսարանի	 № 2, 2021

15

մարդու իրավունք (ILO, 2012, No. 202), որը մարմնավորված է սոցիալական 
ապահովության իրավունքում և ամրագրված Մարդու իրավունքների հա
մընդհանուր հռչակագրում (1948)4։ Նմանատիպ մոտեցում է դրսևորում նաև 
Եվրոպական միությունը (Regulation (EC) No  883/2004, Regulation (EEC) No 
1408/71)։ Ընդունելով այն փաստը, որ սոցիալական պաշտպանությունը մար
դու հիմնական իրավունքնեից մեկն է՝ մեկ անգամ ևս ընդգծում ենք, որ, ի 
տարբերություն սոցիալական ապահովության, այն բազմաշերտ ոլորտ է և 
սոցիալական ապահովությունից զատ ընդգրկում է զբաղվածության և աշ
խատանքի, սոցիալական աջակցության, սոցիալական ծառայությունների, 
հավասար հնարավորությունների, կենսաթոշակի և այլ բնագավառներ։ Այդ 
մասին է վկայում նաև «Փոխակերպելով մեր աշխարհը. կայուն զարգացման 
2030 օրակարգ» հանձնարարականը, որի հիմնական տեսլականն է՝ չանտե
սել և չթողնել ոչ ոքի ետևում (General Assembly resolution 70/1 of 25 September 
2015, պարբերություն 4)։ Այս առումով սոցիալական պաշտպանությունն իր 
սեփական նպատակների իրականացումից բացի հանդես է գալիս որպես 
կամուրջ Կայուն զարգացման ծրագրի և ոչ ոքի ետևում չթողնելու սկզբուն
քի միջև (BMZ Paper, 2017,   No. 9, էջ 4), որից ինքնին պարզ է դառնում, որ 
միայն սոցիալական ապահովության միջոցով նշված նպատակների իրա
գործումն անհնար է։ Այս ամենը նշանակում է, որ բոլոր մարդիկ ունեն սո
ցիալական պաշտպանության իրավունք, իսկ պետությունները՝ պարտավո
րություններ մարդու իրավունքներին վերաբերող միջազգային նորմերին 
համպատասխան երաշխավորելու սոցիալական պաշտպանության նվազա
գույն մակարդակ: Շատ երկրներում այս իրավունքն ամրագրված է նրանց 
սահմանադրություններում, մասնավորապես՝ Բութան, Մալդիվներ և Ուզ
բեկստան, մինչդեռ այլ երկրներում սոցիալական պաշտպանությունը նրանց 
օրենսդրության կարևոր մասն է, ինչպիսիք են Չինաստանը և Մոնղոլիան 
(МОТ, 2018, Էջ 2):

Սոցիալական պաշտպանության հիմնախնդիրներն ու  
հնարավոր լուծումները Հայաստանի Հանրապետությունում

ՀՀ Սահմանադրությունում սոցիալական պաշտպանությունը որպես այդ
պիսին ամրագրված չէ։ Ներկայացված են միայն նրա առանձին տարրերը, 
օրինակ՝ բնակչության սոցիալական ապահովության, արժանապատիվ աշ
խատանքի և երաշխավորված նվազագույն աշխատավարձի իրավունքները: 
Փոխարենն, օրենսդիրն այս հասկացության բովանդակությունը փորձել է 
բացահայտել Հաշմանդամների սոցիալական պաշտպանության մասին ՀՀ 
օրենքի 2-րդ հոդվածում, ըստ որի «հաշմանդամների սոցիալական պաշտ

4 Սոցիալական ապահովության իրավունքն ամրագրված է նաև մի շարք այլ միջազգային փաստա
թղթերում՝ Տնեսական, սոցիալական և մշակութային իրավունքների մասին, Կանանց նկապմամբ 
խտրականության բոլոր ձևերի վերացման մասին, Երեխայի իրավունքների մասին, Բոլոր միգրանտ 
աշխատողների և նրանց ընտանիքների անդամների իրավունքների պաշտպանության մասին և այլ 
միջազգային  դաշնագրերում։

պանությունը տնտեսական, սոցիալական և իրավական միջոցառումների 
համակարգ է, որը հաշմանդամների համար ապահովում է կենսագործու
նեության սահմանափակումները հաղթահարելու, փոխարինելու (փոխհա
տուցելու) պայմաններ և ուղղված է հասարակական կյանքում նրանց մաս
նակցության համար մյուս քաղաքացիներին համարժեք հնարավորություն
ների ապահովմանը»: Մեր կարծիքով օրենսդիրը տվյալ հոդվածում փորձել 
է տալ սոցիալական պաշտպանության բովանդակության ամբողջական մեկ
նաբանում, սակայն տարածել է այն սահմանափակ սուբյեկտների վրա և 
լիարժեքորեն չի բացահայտել վերջինիս իմաստը։ 

Մենք ելնում ենք այն դրույթից, որ սոցիալական պաշտպանությունը 
նախևառաջ մարդու իրավունք է և որպես այդպիսին պատկանում է յուրա
քանչյուրին ու իրագործվում ողջ կյանքի ընթացքում: Այն նաև երաշխավոր
վում ու պաշտպանվում է պետության կողմից։ Անձը, հայտնվելով կյանքի 
դժվարին պայմաններում, պետք է գտնվի պետության հոգածության ներքո, 
նրա օգնությամբ հաղթահարի առկա դժվարությունները և ապահովի իր 
հետագա բնականոն զարգացումն ու արժանապատիվ կյանքը։ Մարդու իրա
վունքների վրա հիմնված մոտեցումը հնարավորություն է տալիս ներպետա
կան իրավական դաշտը համապատասխանեցնել գործող միջազգային չա
փանիշներին, որոնք բխում են «սոցիալական պաշտանություն բոլորի հա
մար» հայեցակարգից, նպատակադրված են հասնել բնակչության հա
մընդգրկմանը և միտված են ազգային մակարդակում սահմանել սոցիալա
կան պաշտպանության նվազագույն մակարդակ (Social protection floor…, 2011, 
էջ xxiii)։ Դա նշանակում է, որ յուրաքանչյուր անձի՝ իր կարիքներին համա
պատասխան և կյանքի ողջ ընթացքում պետք է հասանելի լինի որոշակի 
բովանդակությամբ և ծավալով սոցիալական պաշտպանության ծառայութ
յունների նվազագույն և հասցեական փաթեթ (Աշխատանքի և սոցիալական 
պաշտպանության ոլորտի զարգացման 2020-2025 թվականների ռազմավա
րության նախագիծ):

Խնդրի արդիականությունը պայմանավորված է նաև նրանով, որ աշ
խարհի բնակչության 55 տոկոսը գտնվում է ամբողջությամբ անպաշտպան 
վիճակում, իսկ մարդկանց զգալի մասը միայն մասամբ է ծածկված սոցիա
լական պաշտպանության համակարգերով (ILO, 2017a): Հայաստանում բնակ
չության հիմնական խմբերն ընդգրկված են սոցիալական պաշտպանության 
ծրագրերում, սակայն որոշ խոցելի խմբեր, ինչպիսիք են 2-3 տարեկան երե
խաները, փախստականները, անօթևանները, հակասոցիալական վարք 
դրսևորած անձինք, երիտասարդները և միջին տարիքի գործազուրկները, 
գրեթե չեն օգտվում սոցիալական պաշտպանության ծրագրերից: Խնամքի 
ծառայությունների ծրագրերի մեծ մասն ունի սահմանափակ ծածկույթ, իսկ 
դրամական աջակցության ծավալները, ընդհանուր առմամբ, ցածր են աղ
քատության գծից (Հայաստանի սոցիալական պաշտպանության համակար
գի խորքային ախտորոշում, 2020, Էջ 15-16)։ Լուրջ խնդիրներ են առաջացնում 
նաև 2020 թվականին երկրին պատուհասած ճգնաժամերի՝ կորոնավիրուսի 
համավարակի և Արցախի Հանրապետության նկատմամբ Ադրբեջանի Հան

Ռաֆիկ Պետրոսյան, Նունե Ջոմարդյան

րապետության կողմից սեպտեմբերի 27-ից սանձազերծած պատերազմի 
հետևանքները։

Դրա հետ մեկտեղ համաշխարհային զարգացումներին ընդառաջ թվայ
նացումը, ավտոմատացումը և համաշխարհայնացումը պահանջում են, որ
պեսզի սոցիալական պաշտպանության համակարգը հարմարեցվի փոփոխ
վող պայմաններին և նոր պահանջներին։ Հատկապես հաշվի առնելով այն 
հանգամանքը, որ ժամանակակից աշխատաշուկայում տեղի է ունենում աշ
խատանքի պայմանների դիֆերսիֆիկացիա, վերանում կամ փոխակերպվում 
են զբաղվածության որոշ ավանդական տեսակներ՝ առաջ են գալիս զբաղ
վածության նոր ձևեր տարբեր զբաղմունքներում և ոլորտներում, օրինակ՝ 
թվային հարթակներում, այսպես կոչված, պլատֆորմային տնտեսություննե
րում կատարվող աշխատանքները (OECD, 2019b. OECD, 2016)։ Զբաղմունքնե
րի այս ձևերը բացում են նոր հնարավորություններ և միաժամանակ ստեղ
ծում խնդիրներ աշխատաշուկայի և սոցիալական պաշտպանության համար 
(ILO, 2017b)։ Դրանց շարքում են տարբեր առցանց հարթակներում աշխատող 
անձինք (տաքսու վարորդներ, առաքիչներ, ազատ, արտահաստիքային աշ
խատողներ (freelancers) և այլն), որոնք շեղվում են «ստանդարտ», լրիվ դրույ
քով աշխատանքային հարաբերություններից։ Այդ աշխատանքների մեծ մա
սը կրում են նպատակաուղղված, ժամանակավոր, հաճախ պատահական 
բնույթ, իսկ իրական ինքնազբաղվածության և թաքնված աշխատանքային 
հարաբերությունների միջև սահմանները հաճախ մշուշվում են (Behrendt, 
2019, էջեր 17-4): Այս որոլտում առաջացող սոցիալական պաշտպանվածութ
յան բացերը չեն կարող փոխարինվել համընդհանուր հիմնական եկամուտով 
կամ անհատական ​​խնայողությունների կառուցակարգերով: Այդ իսկ պատ
ճառով պետությունը օրենսդրական մակարդակում պետք է երաշխավորի 
համընդհանուր սոցիալական պաշտպանություն յուրաքանչյուրի համար ողջ 
կյանքի ընթացքում: 

ԱՄԿ-ի № 202 հանձնարարականին համապատասխան երկրի սոցիալա
կան պաշտպանության նվազագույն մակարդակը պետք է ներառի պետութ
յան կողմից սահմանված առնվազն հետևյալ 4 երաշխքները՝

•	 հիմնական առողջապահական ծառայություններ՝ ներառյալ մայրա
կան առողջության, հասանելիության երաշխավորումը,

•	 երեխաների համար նախատեսվող եկամտի հիմնական երաշխիքներ, 
որոնք ուղղված են ապահովելու սննդի, կրթության, խնամքի և այլ 
առաջին անհրաժեշտության ապրանքների և ծառայությունների հա
սանելիություն,

•	 հիմնական եկամտի երաշխիքներ այն տնտեսապես ակտիվ տարիքի 
անձանց համար, ովքեր չեն կարողանում բավարար եկամուտ ստա
նալ, այդ թվում ՝ հիվանդության, գործազրկության, հղիության և 
ծննդաբերության և հաշմանդամության հետևանքով,

•	 տարեցների համար հիմնական եկամտի երաշխիքներ:
Հայաստանի Հանրապետությունն արդեն իսկ ունի սոցիալական ապա

հովագրության, պետական ​​սոցիալական աջակցության և սոցիալական ծա

ռայությունների տրամադրման օրենսդրության մշակված համակարգ: Այնո
ւամենայնիվ, այս ակտերից շատերը չեն բավարարում սոցիալական պաշտ
պանության իրավական կարգավորման նոր միտումներին։ Ըստ փորձագետ
ների՝ դեռևս 2014 թվականից կառավարությունը նախատեսել էր անցում 
կատարել դրամական աջակցության ծրագրերից դեպի խոցելի ընտանիք
ների կարիքների վրա հիմնված փաթեթային աջակցության ծրագրերին: 
Չնայած դրան՝ սոցիալական պաշտպանության համակարգը շարունակում 
է մեծապես հենվել դրամական աջակցության ծրագրերի վրա, իսկ սոցիա
լական պաշտպանության նվազագույն մակարդակը Հայաստանում մինչ օրս 
սահմանված չէ (Հայաստանի սոցիալական պաշտպանության համակարգի 
խորքային ախտորոշում, 2020, Էջ 16): Այս պարագայում սոցիալական պաշտ
պանության իրավունքի ապահովման համար կարևոր նշանակություն է ստա
նում կենսաապահովման նվազագույն զամբյուղի չափը։

ՀՀ վիճակագրական կոմիտեի տվյալների համաձայն Հայաստանում նվա
զագույն սպառողական զամբյուղի արժեքը 2021թ. առաջին եռամսյակի 
դրությամբ կազմել է 66 568.6 դրամ, որից 35 983 դրամը պարենային զամբ
յուղի արժեքն է (Հետաքրքրաշարժ վիճակագրություն։ 2021թ. հունվար-
մարտ)։ Այսինքն` կենսաապահովման նվազագույն զամբյուղի 54%-ը կազմում 
է սննդամթերքը, իսկ 46%-ը բաժին է ընկնում ոչ պարենային ապրանքներին 
և կոմունալ ծառայություններին։ Եթե այս թվերը համեմատենք զարգացած 
այլ երկրներում առկա վիճակին, ապա կտեսնենք, որ պարենային և ոչ պա
րենային ապրանքների հարաբերակցությունն այդ երկրներում կազմում է 
20%։ Օրինակ՝ ԱՄՆ-ում առաջին տեղում են գտնվում բնակարանային և կո
մունալ ծառայությունների դիմաց վճարումները (42%), մինչդեռ սննդամթեր
քի մասնաբաժինը կազմում է 19% (U.S. Bureau of Labor Statistics, 2021)։ 

Վերը նշված ցուցանիշը վկայում է, որ ՀՀ-ում գործող նվազագույն կեն
սամակարդակը փաստորեն ուղղված է միայն գլխավոր ֆիզիկական պա
հանջմունքների և հիմնական ծառայությունների ապահովմանը, իսկ աղքա
տության հաղթահարումը սեղմվել, վերածվել է նյութական նվազագույն 
կարիքների բավարարման գործընթացի, և նույնիսկ այս պայմաններում ՀՀ 
բնակչության 26,4%-ը5 չի կարողանում լուծել իր նյութական գոյության նվա
զագույն խնդիրները: Մինչդեռ սոցիալական արդարության դիրքերից կեն
սապահովման նվազագույն զամբյուղը պետք է նախատեսված լինի ինչպես 
ֆիզիկական, այնպես էլ սոցիալական և հոգևոր կարիքների բավարարման 
համար, որոնք հասարակության կողմից ճանաչվել են անհրաժեշտ սոցիա
լապես ընդունելի ապրելակերպի համար: Ըստ էության այդպիսին է նաև 
«Կենսաապահովման նվազագույն զամբյուղի և կենսաապահովման նվա
զագույն բյուջեի մասին» օրենքի 3-րդ հոդվածի պահանջը: Այդ իսկ պատ
ճառով հույժ կարևոր է, որպեսզի նշված օրենքի դրույթները գործի դրվեն 
ամբողությամբ: Այսպես՝ օրենքի 5-րդ հոդվածի 3-րդ կետի համաձայն կեն
սաապահովման նվազագույն զամբյուղի կազմը և կառուցվածքը սահման

5 Ըստ ՀՀ վիճակագրական կոմիտեի 2019թ. աղքատության մակարդակի (Պարենի մատչելիություն, 
2021թ. հունվար-մարտ) 

Ռաֆիկ Պետրոսյան, Նունե Ջոմարդյան

վում է օրենքով: Սակայն մինչ օրս նմանօրինակ օրենք դեռ չի ընդունվել, 
մինչդեռ օրենդրական ամրագրման անհրաժեշտություն ունեն նվազագույն 
պարենային զամբյուղի և սպառողական զամբյուղի պարունակությունը և 
արժեքները, ինչպես նաև աղքատության գիծը՝ հաշվի առնելով ոչ միայն 
նյութական-կենսաբանական, այլև սոցիալական ու հոգևոր-մշակութային 
աղքատության չափորոշիչները: 

Նշված հարցերի պատշաճ իրավական կարգավորման հրատապությունը 
պայմանավորված է նաև նրանով, որ կենսաապահովման նվազագույն զամբ
յուղն ու բյուջեն հիմք են գնահատելու հանրապետության բնակչության կեն
սամակարդակը, իսկ գնահատված ցուցանիշն օգտագործվում է պետական 
սոցիալական քաղաքականությունը մշակելիս և իրականացնելիս։ Դրանով 
հիմնավորվում են նվազագույն աշխատավարձի, կենսաթոշակի, կրթաթո
շակի, նպաստի, չհարկվող եկամտի չափերը6: Ցուցանիշների ոչ ճշգրիտ գնա
հատումը հնարավորություն չի տալիս արտացոլել երկրի առկա իրական 
պատկերը, որի արդյունքում էլ անհնար է դառնում ճշգրիտ և հասցեական 
քաղաքականության մշակումը: 

Բացի այդ, Հայաստանի սոցիալական պաշտպանության համակարգի 
խորքային ախտորոշումը ցույց է տալիս, որ նպաստների և դրամական 
վճարների չափը ցածր է և կապված չէ նվազագույն կենսաապահովման, 
ինչպես նաև անձանց կոնկրետ կարիքների հետ: Նպաստների, դրամական 
վճարումների չափերի ճշգրտումները կամ փոփոխությունները կրում են տա
րերային բնույթ և մեծապես կախված են առկա բյուջետային միջոցներից 
(Հայաստանի սոցիալական պաշտպանության համակարգի խորքային ախ
տորոշում, 2020, Էջ 20): Չնայած այն համգամանքին, որ Պետական կենսա
թոշակների մասին օրենքի 4-րդ հոդվածում նշված պետական կենսաթոշա
կային քաղաքականության կարևոր սկզբունքներից է կենսաապահովման 
նվազագույն բյուջեի չափի հետ համադրելի պետական կենսաթոշակի նվա
զագույն չափի ապահովումը, Կառավարության 2019թ. վերջին փոփոխութ
յունների համաձայն 26 500 դրամ նվազագույն կենսաթոշակի չափը սահ
մանելիս հաշվի է առնվել ոչ թե սպառողական զամբյուղը, այլ՝ պարենային 
աղքատության գիծը (Հայաստանի Հանրապետության կառավարության 26 
դեկտեմբերի 2019 թվականի N 1920-Ն որոշում)։ Ինչպես տեսնում ենք, կա
ռավարությունը դեռ չի կարողանում ապահովել կենսաապահովման նվա
զագույն զամբյուղին համապատասխան կենսաթոշակներ։ 

Որոշակի խնդիրներ կան նաև սոցիալական պաշտպանության ծրագրե
րի ծածկույթի հետ կապված։ Ըստ ՀՀ վիճակագրական կոմիտեի 2019թ. 
տվյալների՝ աղքատ բնակչության միայն 33.3%-ն է ստանում սոցիալական 
աջակցության նպաստներ (Հայաստանի սոցիալական պաշտպանության հա
մակարգի խորքային ախտորոշում, 2020, էջ 28): Դրա հետ մեկտեղ Ադրբե
ջանի կողմից 2020 թվականի սեպտեմբերի 27-ին սանձազերծված ռազմա
կան գործողությունների հետևանքով սոցիալապես տուժել է բնակչության 

6 «Կենսաապահովման նվազագույն զամբյուղի և կենսաապահովման նվազագույն բյուջեի մասին» 
օրենքի 4-րդ հոված։ 

մի զգալի հատված, ներառյալ՝ զինծառայողներ, որոնց օգնելու համար մշակ
վել են մի շարք աջակցության ծրագրեր։ Այս միջոցառումների շրջանակնե
րում «Հայաստանի Հանրապետության պաշտպանության ժամանակ զինծա
ռայողների կյանքին կամ առողջությանը պատճառված վնասների հատուց
ման մասին» 2016թ. դեկտեմբերի 15-ի օրենքին համապատասխան 
«Զինծառայողների ապահովագրության» հիմնադրամը հատուցումներ է 
տրամադրում.

•	 յուրաքանչյուր զինծառայողի, ում առողջությանը 2017թ. հունվարի 
1-ից հետո պատճառված վնասի արդյունքում ճանաչվել է  առաջին 
կամ երկրորդ խմբի հաշմանդամ, 

•	 2017թ. հունվարի 1-ից հետո զոհված կամ անհայտ բացակայող ճա
նաչված յուրաքանչյուր զինծառայողի ընտանիքի անդամներին 
(Հատուցումների տրամադրման կարգը): 

Այնուամենայնիվ, այս ցուցակից դուրս են մնացել գերեվարված զինծա
ռայողների ընտանիքների անդամները, որոնցից շատերը ևս ունեն սոցիա
լական աջակցության կարիք։ Մեր կարծիքով վերը նշված գործողություննե
րի հետևանքով գերեվարված զինծառայողների ընտանիքներն իրենց կար
գավիճակով պետք է հավասարեցվեն անհայտ կորած զինվորների ընտա
նիքներին։ Դա հնարավորություն կտա նրաց վրա տարածել «Հայաստանի 
Հանրապետության պաշտպանության ժամանակ զինծառայողների կյանքին 
կամ առողջությանը պատճառված վնասների հատուցման մասին» օրենքի 
դրույթները մինչև գերեվարված անձանց հայրենիք վերադարձնելը։ 

 Խնդիրներ են առաջանում նաև մարտական գործողությունների մաս
նակցի կարգավիճակ սահմանելու հարցում։ ՀՀ Կառավարության կողմից 
2019թ. նոյեմբերի 21-ի սահմանված «Հայաստանի Հանրապետության պաշտ
պանությանը մասնակցած անձանց մարտական գործողությունների մաս
նակցի կարգավիճակ տալու» կարգին համաձայն մարտական գործողութ
յունների մասնակցածի կարգավիճակ է տրամադրվում 1989-1994 թվական
ների ընթացքում Հայաստանի Հանրապետության սահմանների պաշտպա
նության մարտական գործողություններին ոչ պակաս, քան 3 ամիս ընդհա
նուր տևողությամբ մասնակցած անձանց։ Ինչպես փաստում է Մարդու իրա
վունքների պաշտպանը, համապատասխան կարգավիճակ ստանալու համար 
3 ամսից ոչ պակաս մասնակցության ընդհանուր կանոնի արդյունքում 2016թ. 
ապրիլին, 2020թ. հուլիսի և սեպտեմբեր-նոյեմբեր ամիսներին մարտական 
գործողություններին մասնակցած անձանց գործող իրավակարգավորումնե
րով մարտական գործողությունների մասնակցի կարգավիճակ չի կարող 
տրամադրվել։ Որոշ դեպքերում էլ մարտական գործողությունների մասնակ
ցի վկայականի փոխարեն տրամադրվել է տեղեկանք (ՀՀ մարդու իրավունք
ների պաշտպան)։ Նշված անձանց չհաշվառելը կամ վկայական չտրամադ
րելը կարող է դիտարկվել որպես չհիմնավորված խտրականություն, քանի 
որ առաջանում է խոչընդոտ օրենսդրությամբ նախատեսված արտոնություն
ներից և երաշխիքներից օգտվելու տեսանկյունից։ Բացի այդ վերջիններս 
զրկվում են տվյալ կատեգորիայի անձանց տրամադրվող սոցիալական 

Ռաֆիկ Պետրոսյան, Նունե Ջոմարդյան

պաշտպանությունից, օրինակ՝ անվճար բուժօգնությունից, բնակարանի ար
տոնությունից, դրամական աջակցությունից, զինվորական կենսաթոշակի 
իրավունքից և այլն։ Այդ իսկ պատճառով անհրաժետ է հստակեցնել մար
տական գործողություններին մասնակցած անձի իրավական կարգավիճակը։

Ստեղծված իրավիճակում սիներգետիկ (փոխազդող) արդյունավետութ
յուն ունեցող սոցիալական պաշտպանության համակարգ ձևավորելու համար 
անհրաժեշտ է մշակել քաղաքական և օրենսդրական ռազմավարություններ՝ 
ներառյալ բյուջետային հիմքը, ինչպես նաև մի շարք հատուկ ծրագրեր և 
դրանց իրականացման համապատասխան համակարգեր: Այս մոտեցումը 
կապեր կհաստատի սոցիալական պաշտպանության ոլորտում և կամուրջներ 
կստեղծի քաղաքականության սոցիալական և տնտեսական բնագավառների 
միջև, կբարձրացնի վերջինիս բազմոլորտ ազդեցությունը՝ ստեղծելով միջո
լորտային սիներգիա։ 

Արդի պահանջներին համահունչ ՀՀ Կառավարությունը 2019թ. մշակել է 
«Աշխատանքի և սոցիալական պաշտպանության ոլորտի զարգացման 2020-
2025 թվականների ռազմավարության նախագիծ»-ը, որի կարևորագույն 
նվաճումներից է սոցիալական պաշտպանությունը ոչ թե որպես ծախս, այլ 
որպես ներդրում մարդկային կապիտալի մեջ դիտարկելը։ Բայցևայնպես 
նախագիծն ունի լրամշակման անհրաժեշտություն սոցիալական պաշտպա
նության ոլորտի համալիր զարգացման տեսանկյունից, հատկապես՝ վերջին 
տարիների մարտահրավերների լույսի ներքո։ Այսպես՝ ռազմավարության 
նախագծում ներկայացված չեն ցնցումներին արձագանքման և սոցիալական 
պաշտպանության համակարգի դիմակայունության հարցերը: Մինչդեռ 2020 
թվականի իրադարձությունների հետևանքով երկրում առկա ճգնաժամի, Ար
ցախի և Հայաստանի անվտանգության ապահովման ու հետճգնաժամային 
սոցիալ-տնտեսական վերականգնման հետ կապված, ինչպես նաև՝ կորո
նավիրուսի համավարակի անորոշությունների պայմաններում հույժ կարևոր 
է պետության կողմից սոցիալական ապահովության ցանցեր օգտագործելու 
կարողությունը: Այդ իսկ տեսակետից ռազմավարությունը պետք է կրի 
ադապտատիվ բնույթ և կարողանա առաջարկել այլընտրանքային լուծում
ներ աղքատ և խոցելի տնային տնտեսությունների դիմացկունության համար` 
նման ցնցումներից առաջ, ընթացքում և հետո:

2021թ. ՀՀ Կառավարության կողմից մշակվել է նաև «Հանրային կառա
վարման բարեփոխումների մինչև 2030 թ. ռազմավարություն»-ը, որտեղ 
առաջարկվում է երկրում սոցիալ-տնտեսական, աշխարհաքաղաքական և 
այլ մարտահրավերների առաջացման դեպքում ռիսկերի կառավարման նպա
տակով մշակել բարեփոխումների այլընտրանքային՝ ադապտիվ սցենարներ 
(Հանրային կառավարման բարեփոխումների մինչև 2030 թվականի ռազմա
վարության փաթեթը հաստատելու մասին որոշման նախագիծ)։ Սակայն, 
աշխատանքի և սոցիալական պաշտպանության ոլորտի զարգացման ռազ
մավարության նախագծում նախանշված չեն այդ սցենարների հնարավոր 
սկզբունքներն ու իրականացման ուղիները։ Բացի այդ, փաստաթղթում անդ
րադարձ չի կատարվում որոշակի խոցելի խմբերի (փախստականներ, անօթ

ևաններ, մարտական գործողությունների մասնակիցներ, ոչ ֆորմալ սեկտո
րում աշխատողներ և աշխատող աղքատներ) իրավունքներին:

Սոցիալական պաշտպանության ոլորտի կատարելագործման համար 
առանձնակի կարևոր նշանակություն ունի նաև ինստիտուցիոնալ առումով 
նորացված ինտեգրված սոցիալական ծառայությանների ներդրումը և գոր
ծադրումը։ Համակարգի ամբողջական ու արդյունավետ շահագործման հար
ցում առանցքային է միասնական տեղեկատվական համակարգի առկայութ
յունը: Այն պետք է ներառի մեկ միասնական մշտապես վարվող և պարբե
րաբար թարմացվող ռեեստր, որտեղ կհավաքվի և կպահպանվի ստանդար
տացված տեղեկատվություն շահառուների վերաբերյալ։ Նշված համակար
գը հնարավորություն կտա կրճատել վարչական ծախսերը, կանխել նպաստ
ների տրամադրման կրկնորինակումը, չարաշահումներն ու կոռուպցիոն 
ռիսկերը, բարձրացնել վերահսկողության արդյունավետությունը։

Եզրակացություն

Վերը շարադրվածի հիման վրա կարող ենք եզրակացնել, որ սոցիալա
կան պաշտպանությունը հանդիսանում է մարդու հիմնական իրավունք, որը 
կոչված է ապահովելու բոլորի համար սոցիալական պաշտպանության նվա
զագույն մակարդակ ողջ կյանքի ընթացքում։ Հայեցակարգային նման մո
տեցումը նպաստում է այնպիսի սոցիալական պաշտպանության իրագործ
մանը, որը հիմնված է սոցիալական համերաշխության և սոցիալական ռիս
կերի տարբերակման սկզբունքների վրա, օգնում է վերափոխել խոցելի 
խմբերի խնամառուական վերաբերմունքը՝ վերջիններիս վերածելով սոցիա
լական օգնության պասիվ ստացողներից ակտիվ աշխատողների կամ ինք
նազբաղվածների։ Այդ իսկ պատճառով սոցիալական պաշտպանությունը 
պետք է նախևառաջ իր ամրագրումը ստանա Սահմանադրության մեջ։ Դրան 
համապատասխան առաջարկվում է ՀՀ Սահմանադրության «Մարդու և քա
ղաքացու հիմնական իրավունքները և ազատությունները» վերտառությամբ 
2-րդ գլխում ավելացնել հոդված հետևյալ բովանդակությամբ՝

«Հոդված 56.1. Սոցիալական պաշտպանության իրավունքը

Յուրաքանչյուր ոք ունի իր կարիքներին համապատասխան և կյանքի ողջ 
ընթացքում հասանելի որոշակի բովանդակությամբ և ծավալով սոցիալական 
պաշտպանության ծառայությունների նվազագույն և հասցեական փաթեթ 
ստանալու իրավունք» 7։ 

Դրա հետ մեկտեղ կարևոր ենք համարում ՀՀ Սահմանադրության 86-րդ 
հոդվածով սահմանվող պետության քաղաքականության հիմնական նպա

7 Այստեղ մենք չենք անդրադառնում սոցիալական իրավունքների սահմանադրական պաշտպա
նության հարցին, որոնց պաշտպանությունը մեր կողմից առաջարկվում է իրականացնել դատական 
սահմանադրական փափուկ վերահսկողության միջոցով։

Ռաֆիկ Պետրոսյան, Նունե Ջոմարդյան

տակների մեջ ավելացնել ևս մեկ կետ հետևյալ բովանդակությամբ.

«Հոդված 86.Պետության քաղաքականության հիմնական  
նպատակները

Տնտեսական, սոցիալական և մշակութային ոլորտներում պետության քա
ղաքականության հիմնական նպատակներն են`

....
17) Սոցիալական պաշտպանության նվազագույն մակարդակի և սոցիա

լական ապահովության համընդհանուր համակարգի ձևավորումը»։
Հայեցակարգային նման մոտեցումը հնարավորություն է տալիս սոցիա

լական պաշտպանության համակարգերը դնել իրավական և ինստիտուցիո
նալ ամուր հիմքերի վրա, նպաստել դրանց իրականացմանն ու արդիակա
նացմաը։ Այդ ուղղությամբ տարվող աշխատանքների շարքում առաջարկվում 
է վավերացնել Աշխատանքի միջազգային կազմակերպության շրջանակնե
րում կնքված «Սոցիալական ապահովության նվազագույն նորմերի մասին» 
1952 կոնվենցիան (թիվ 102), իսկ սոցիալական պաշտպանության համակար
գի արդիականացման հարցում ղեկավարվել ԱՄԿ-ի թիվ 202 Հանձնարա
րականով։ Միևնուն ժամական անհրաժետ է ձեռնարկել միջոցներ՝ լրամշա
կելու և իրականացնելու «Աշխատանքի և սոցիալական պաշտպանության 
ոլորտի զարգացման 2020-2025 թվականների ռազմավարության ընդունումը։ 

Ռազմավարության առկայությունը հնարավորություն կտա սոցիալական 
պաշտպանության օրենսդրությունը համապատասխանեցնել վերջինիս 
դրույթներին, բարձրացնել սոցիալական պաշտպանության երաշխիքները 
բոլորի, հատկապես՝ առավել անապահով և խոցելի խմբերի համար: Այն 
նաև կօգնի ապահովել, որ սոցիալական պաշտպանության միջոցները 
պաշտպանված լինեն քաղաքական շահարկումներից և ստանան ուժեղ 
աջակցություն պետական ​​իշխանությունների կողմից՝ անկախ քաղաքական 
ղեկավարության փոփոխությունից: Առաջարկվում է Ռազմավարության 
դրույթները դիտարկել նաև որպես նախապայման սոցիալական ապահո
վության՝ որպես սոցիալական պաշտպանության համակարգի բաղկացուցիչ 
մասի, կարգավորման համար մեկ միասնական նորմատիվ իրավական ակ
տի՝ սոցիալական ապահովության օրենսգրքի ընդունման համար։ 

Օգտագործված գրականության ցանկ

ՀՀ Սահմանադրություն: (ընդունված 1995թ. հուլիսի 5-ին՝ 2005թ. նոյեմբերի 27-ի և 

2015թ. դեկտեմբերի 6-ի փոփոխություններով): Հայաստանի իրավական 

տեղեկատվական համակարգ: ՀՀՊՏ 2015.12.21/Հատուկ թողարկում Հոդ. 1118 

https://www.arlis.am/documentview.aspx?docID=102510 

Կենսաապահովման նվազագույն զամբյուղի և կենսաապահովման նվազագույն բյուջեի 

մասին 2004 թվականի մարտի 16-ի ՀՀ օրենք։ Հայաստանի իրավական 

տեղեկատվական համակարգ: ՀՀՊՏ 2004.04.14/21(320) Հոդ.486 https://www.

arlis.am/DocumentView.aspx?DocID=1575 (մուտք՝ 15.09.21)

Հայաստանի Հանրապետության կառավարության 2010 թվականի դեկտեմբերի 30-ի 

n 1734-ն և 2013 թվականի դեկտեմբերի 26-ի n 1489-ն որոշումների մեջ 

փոփոխություններ կատարելու մասին ՀՀ կառավարության 26 դեկտեմբերի 

2019 թվականի N 1920-Ն որոշում։ Հայաստանի իրավական տեղեկատվական 

համակարգ: ՀՀՊՏ 2019.12.27/101(1554) https://www.arlis.am/documentview.

aspx?docid=137975 (մուտք՝ 15.09.21)

Հայաստանի Հանրապետության պաշտպանության ժամանակ զինծառայողների կյանքին 

կամ  առողջությանը  պատճառված  վնասների  հատուցման  մասին ՀՀ օրենքը՝ 

ընդունված 2016 թվականի դեկտեմբերի 15-ին։ Հայաստանի իրավական 

տեղեկատվական համակարգ: ՀՀՊՏ 2016.12.30/95(1275).1 Հոդ.1228.28  https://

www.arlis.am/documentview.aspx?docID=110528 (մուտք՝ 15.09.21)

Հանրային կառավարման բարեփոխումների մինչև 2030 թվականի ռազմավարության 

փաթեթը հաստատելու մասին որոշմաննախագիծ։ Իրավական ակտերի նա

խագծերի հրապարակման միասնական կայք։ Հայաստանի իրավական տեղե

կատվական համակարգ: https://www.e-draft.am/projects/3438 (մուտք՝ 15.09.21)

Հայաստանի Հանրապետության ազգային անվտանգության ռազմավարության դրույթ

ներից բխող` աշխատանքի և սոցիալական պաշտպանության ոլորտի զարգաց

ման ծրագիրը և միջոցառումների ցանկը հաստատելու մասին ՀՀ Կառավա

րության 15 ապրիլի 2010 թվականի N 452-Ն որոշման Հավելված N 1։ Հայաստանի 

իրավական տեղեկատվական համակարգ: ՀՀՊՏ 2010.05.12/20(754) Հոդ.504 

http://www.arlis.am/DocumentView.aspx?DocID=57985 (մուտք՝ 15.09.21)

ՀՀ Ազգային Ժողովի պատգամավորների դիմումի հիման վրա` ՀՀ Ազգային Ժողովի 

կողմից 21.06.2014թ. ընդունված` «Կուտակային կենսաթոշակների մասին» ՀՀ 

օրենքում փոփոխություն կատարելու մասին» ՀՀ օրենքի /ՀՕ-67-Ն/ ԵՎ ԿԻՑ` 

ՀՕ-68-Ն, ՀՕ-69-Ն, ՀՕ-70-Ն, ՀՕ-71-Ն, ՀՕ-72-Ն, ՀՕ-73-Ն, ՀՕ-74-Ն, ՀՕ-75-Ն, 

ՀՕ-76-Ն ԵՎ ՀՕ-77-Ն ՕՐԵՆՔՆԵՐԻ, ինչպես նաեվ դրանց հետ համակարգային 

կապի մեջ գտնվող «Եկամտային հարկի մասին» ՀՀ օրենքի (ՀՕ-246-Ն) 6-րդ 

և 10-րդ հոդվածների` Հայաստանի Հանրապետության Սահմանադրությանը 

համապատասխանության հարցը որոշելու վերաբերյալ գործով ՍԴՈ–1142 

որոշում՝ ընդունված 2014 թ. ապրիլի 2-ին: Հայաստանի իրավական տեղե

կատվական համակարգ: ՀՀՊՏ 2015.07.22/45(1134).1 Հոդ.626.1

 https://www.arlis.am/documentview.aspx?docID=99196 (մուտք՝ 15.09.21)

ՀՀ Կառավարության «Հայաստանի Հանրապետության պաշտպանությանը մասնակցած 

անձանց մարտական գործողությունների մասնակցի կարգավիճակ տալու 

Ռաֆիկ Պետրոսյան, Նունե Ջոմարդյան

կարգը սահմանելու մասին» 2019թ. նոյեմբերի 21-ի որոշում։ Հայաստանի իրա

վական տեղեկատվական համակարգ: ՀՀՊՏ 2019.12.04/85(1538) Հոդ.1107 

	 https://www.arlis.am/DocumentView.aspx?DocID=136799 (մուտք՝ 15.09.21)

Աղայան, Է. Բ. (1976) Արդի հայերենի բացատրական բառարան: Երևան: «Հայաստան» 

Հրատարակչություն:

Աշխատանքի և սոցիալական պաշտպանության ոլորտի զարգացման 2020-2025 թվա

ИНСТИТУТ СОЦИАЛЬНОЙ ЗАЩИТЫ В РЕСПУБЛИКЕ АРМЕНИЯ

В статье анализируется содержание понятия «социальная защита», которое 
характеризуется как право человека, как совокупность политик и программ, 
а также как многоуровневая система управления рисками. Аргументируется 
тот факт, что социальная защита как основное право человека принадлежит 
каждому и осуществляется на протяжении всей жизни. Следовательно, 
законодательство о социальной защите должно основываться на концепции 
«социальной защиты для всех» и должно быть направлено на установление 
минимального размера социальной защиты на национальном уровне. Принимая 
во внимание кризис, сложившийся в стране после событий 2020 года, 
проблемы, связанные с обеспечением безопасности и посткризисным 
социально-экономическим восстановлением Арцаха и Армении, а также 
неопределенности в связи с коронавирусом, предлагается сформировать 
синергетически эффективную систему социальной защиты, разработать 
политические и законодательные стратегии, а также создать прочную 
институционально-правовую основу системы социальной защиты.

 Ключевые слова։ институт социальной защиты, социальная защита, 
право, социальное обеспечение, работа, риски.

INSTITUTE OF SOCIAL PROTECTION IN THE REPUBLIC OF ARMENIA
The article analyzes the content of the concept of “social protection”, which 

is characterized as a human right, as a set of policies and programs, and also as a 
multi-level risks management system. The fact is argued that social protection as 
a fundamental human right belongs to everyone and provides over the life cycle. 
Consequently, social protection legislation should be based on the concept of 
“social security for all” and should create a national social protection floor. Taking 
into account the crisis in the country following the events of 2020, the problems 
associated with ensuring security and the post-crisis socio-economic recovery of 
Artsakh and Armenia, as well as the uncertainty in connection with the coronavirus, 
it is proposed to form a synergistic and effective social protection system, develop 
political and legislative strategies, and also create a strong institutional and legal 
framework for the social protection system.

Key words։ Institute of Social Protection, social protection, law, social security, 
work, risks.

Հոդվածը խմբագրություն է ներկայացվել 2021թ. հուլիսի 15-ին:
Հոդվածը հանձնվել է գրախոսման 2021թ. սեպտեմբերի 16-ին:
Հոդվածն ընդունվել է տպագրության 2021թ. սեպտեմբերի 20-ին: 

Ռաֆիկ Պետրոսյան, Նունե Ջոմարդյան


